
ДАМЖУУЛАХ СТАНЦ

	(Шог өгүүллэг)

	 

	Даргын ажлаас сайхан ажил алга гэж Далхжав гуай бат итгэжээ. Гэвч энэ өгүүллэгт тэр итгэл батажсан тухай биш харин алдагдан эхэлсэн тухай өгүүлэх юм.

	Урьд бол ямар нэгэн асуудал шийдэхэд тун хялбар байж. Дор байгаа хэдэн хэлтсийн дарга, зааварлагч, байцаагч нар асуудлыг боловсруулаад өгнө. Тэр боловсруулсан зүйлийг нь харьяалсан яамны сайд нарт дамжуулаад өгнө. Жич тэмдэглэхэд газрын сайд нь бас л Далхжав гуай шиг хүн байсан болохоороо ямар нэгэн асуудал тавихад, 

	— За, та юу ч гэсэн наад зүйлээ орхиодох. Бид үүгээр ярилцаж байж болъё гэдэг сэн. Тэгээд хэдэн минут болсны дараа сайдын урт саарал машин засгийн газрын орд руу хүнгэнэн хүрч байгаа нь цонхоор харагддаг сан. Тэр бол саяын тавьсан асуудал «боловсорч» байгаагийн тэмдэг билээ. Иймэрхүү байдлыг хараад Далхжав дотроо бодохдоо «Ингэж засгийн газраар хамаг чухал асуудал шийдвэрлүүлээд байх юм бол би ч гэсэн сайд хийж дөнгөлгүй яах вэ. Ер нь хамтын удирдлага гэдэг чинь тун ашигтай тустай зүйл байна. Хэрэв засгийн газар, уг асуудлыг өөрсдөө шийдвэрлэх гэвэл сайд хүн ч яах вэ дээ коллеги, зөвлөлөөрөө шийдвэрлэж орхино» гэж боддог байв.

	Далхжав гуай хэдийгээс хашир догь нуруутай хүн гэдэг нэртэй санж. Энэ нэрийнхээ хүчээр олон ч албан газар толгойлж үзлээ. Жишээлбэл, харьяа газрын олон хэлтэс, байгууллагын дарга явсан юм. Нэгнийх нь ажлыг дийлэхгүй бол нөгөө хэлтсийг нь авдаг байж. Олон нийтийн байгууллагуудыг ч эмэгтэйчүүдийн зөвлөлөөс бусдыг цөмийг нь бас ээлж дараагаар даргалж явлаа. Нэг ажил нураачхаад асуудал дэгдэхтэй зэрэг

	— Яах вэ, боловсролгүй ч гэсэн туршлагатай хүн юм, зайлуул өөр ажилд тавихаас даа, санхүүгийн хэлтсийн даргаар томилох уу даа гэж сайд нь асуухад;

	— Уржнан хийж дийлээгүй шүү дээ гэж нөхөд нь хариулав. Сайд, бүх хэлтсийг нэрлэсэн боловч цөмийг нь урд өмнө хийж дийлээгүй байв. «Хааш нь шингээе дээ» гэж яриа болж байх хооронд Далхжавын ажилладаг харьяа газрын дарга яамны нөгөө нэг харьяа газрын даргаар томилогдох болж «сохорсон биш завшина» гэгчээр ажилгүйдэх шахаж байсан Далхжав маань дарга болоод авчээ. Сонирхолтой нь юу вэ гэвэл дарга болсноос хойш ажил нь их л хөнгөрч тодорхой даалгавар багадаж, хааяа нэг боловсруул гэсэн юм гарвал дорд хүмүүсээрээ бэлэн хийлгээд санаа амар суудаг болов. «Дороо хэдэн шаг хийсэн хүнтэй бол ч энэ зэргийн газар байтугай яам ч толгойлоход бэлхэн байна» гэж Далхжав дотроо боддог болсон билээ.

	Гэвч би энэ өгүүллэгт түүний ийм итгэл нь батажсан тухай биш харин алдагдсан тухай ярина гэсэн шүү дээ.

	Нэг өдөр «ажлаа мэддэггүй» гээд хуучин сайд нь халагдав. Шинэ сайдын эхлээд өгсөн даалгаврыг Далхжав гуай мөн л хэлтсийнхээ дарга нараар хийлгээд очиж гэнэ.

	— За Далхжав гуай бэлэн болчихсон уу юун хурдан юм бэ гэж сайд асуулаа.

	— Бэлэн бэлэн сайд аа... Бид гэдэг улс чинь хэдэн орой нойр хоолгүй суусны хүчинд л барлаа шүү гэв. Уул нь нээрээ ч олон хүн илүү цагаар сууж боловсруулсан зүйл байсан бөгөөд гэм нь Далхжав гуайгаас л бусад нь юм байж.

	Сайд бэлтгэж очсон зүйлийг нь унших зуураа үе үе тодруулан асууж эхлэв. Далхжав асуудлыг сайн мэдэхгүй байсан учир хариулах үг олддоггүй дэмий л ээрэн түгдэрч хий ангалзахаас цааш гарсангүй.

	— Та чинь энэ зүйлээ уншаа ч үгүй яваа хүн юм аа гэж сайд хэлээд

	— Боловсруулсан улсыг нь ирүүл гэжээ.

	Тэр өдрөөс хойш Далхжав гуай тун тухгүй болж «Яая даа?» гэдэг асуудал үе үе сэтгэлийг нь зовоож эхлэв. Хааяа чухал асуудал гараад сайд руу утасддаг байж. Шинэ сайд «Бид үүгээр ярилцъя» гэдэг авралтай хариу өгдөггүй гэнэ.

	— Энэ мэтийн асуудлыг та өөрөө шийдэж бай л даа. Танай газар хамаг мөнгөн зардал нь ч байгаа. Яах ийх мэдэл нь ч байгаа шүү дээ гэж хэдэн удаа хариулжээ. «Мөнгө ч яах вэ бий. Мэдэл ч яах вэ бий, гэхдээ шийдвэргүй би яаж толгой мэдэж улсын өчнөөн төчнөөн хөрөнгө зарцуулах билээ» гэж Далхжав бодоод уул асуудлыг дарахаас өөр аргагүй болдог байлаа. Гэтэл Далхжавын тухай олон жил үргэлжилсэн шүүмжлэл дээр одоо бас чухал ажил дарагдуулсан, боогдуулсан гэдэг шүүмжлэл нэмэгдэн өрнөдөг боллоо. Дорд ажилтан нь хоорондоо ярихдаа ч

	— Мань дамжуулах станц адаглаж асуудал дамжуулахаа ч байсан юм байх даа гэхэд зарим нь:

	— Дамжуулах нь ч ажиллаад л байгаа байх харин «хүлээн авах станц» нь өөрийнх нь ажлыг өөрөөр нь хийлгэх гээд хүлээж авахгүй байгаа юм байлгүй гэдэг байв. Энэ янзаар үргэлжилбэл мөд муугаа дуудуулж халагдах нь гэдэг Далхжавт аргагүй тодорхой болжээ. Тэгээд нэг өдөр Далхжав үүдээ түгжээд өргөдөл бичиж эхлэв. «Ажилдаа тэнцэхгүй нь чөлөөлөөд аль» гэж бичсэн гэнэ. Энэ бол сүүлийн хэдэн жилд анх удаа дорд хүнээ оролцуулалгүй биеэ дааж бичсэн зүйл байлаа. Ийнхүү, дарга хүнд ч хийх ажил байдаг юм гэдгийг Далхжав ойлгожээ. Харин Далхжав шиг ажиллаж ирсэн бусад дарга нар тэр бүрий ойлгож чадаа болов уу?

